
 Хәтерләүдән курыкма син!
 Үткәннәрне онытма син!

 Бел син ерак бабаларның

 Ничек итеп көн иткәнен,

 Ни иккәнен,ни чәчкәнен,

 Нинди уйлар,нинди моңнар

 Безгә калдырып киткәнен.
Дөньяда үрнәк гаиләләр бик күп. Аларга хөрмәт зур, аларның йортыннан кеше өзелми. Шундый гаиләгә мисал булып минем әбием Нәкыя белән бабам Равил гаиләсе керә ала. Әле аларның әти - әниләре дә , ягъни минем ерак бабамнар, үрнәк, сабыр булганнар. Алма агачыннан ерак төшми, ди халык , ерак бабаларга булган хөрмәт, ихтирам буыннан – буынга күчкән: кешегә ягымлы булу , ярдәм сораганнарга кул сузу – тормыш девизы булган. Май чүлмәге тышыннан билгеле булган кебек, әбием белән бабам яшәгән йорт-кура, ихата чисталыгы, һәр эшнең җиренә җиткерелеп башкарылуы белән аерылып торган. Абзар тулы мал булу аларның хезмәт яратуы һәм үз көнен хәләл көч белән күрә алулары турында сөйли. 

 Ә нәсел шәҗәрәсенә килгәндә, ул бик еракларга барып тоташа. Минем бабаларым Наласа ягыннан чыкканнар. Колхозлашу чоры башлангач, 1929 елда алар урман кырыена, бик матур табигатьле буш урынга күчеп килгәннәр. Чөнки Наласа авылында яшәү кыенлашкан. Алар ул авылга “Кызыл Сарай” дип исем биргәннәр. Чөнки ул вакытта “кызыл” сүзе бик киң таралган булган. Монда күчеп килгәннәрнең барысының да үз атлары,мал-туарлары булган. Алар шушында өй салганнар, фермалар төзегәннәр һәм шушы урман кырыендагы бик матур авылда яши башлаганнар. Аның шунда ук бик матур,саф сулы балыклы күле дә булган.”Кызыл Сарай” авылының матурлыгын әбием белән бабам әле дә сагынып искә алалар. 
 Кеше үзенең җиде буын бабасын белергә тиеш дигән борынгылар. Шул вакытта гына кеше туган иленең, туган төбәгенең, туган йортының үткәнен, үз халкының чыгышын белә. Шәҗәрә безгә халкыбызның үткән юлын, чал тарихын сөйли. Мин дә үземнең бабаларым турында сөйләргә телим.
 Һәр нигезнең, һәр авылның,

 Һәр каланың үткәне бар...

 Гыйбрәт алырлык мирасның

 Калганы бар, киткәне бар...
             Кызыл сарайга күчеп килгәндә минем бабамның әтисе Хәсән бабай 
 белән, әнисе Гыйлмениса әби дә исән булганнар. Алар шушы авылда тыры- шып-тырышып хезмәт иткәннәр, игенчелек белән шөгыльләнгәннәр, мал асраганнар. Аларның бик күп умарталары да булган. Хәсән бабай белән Гыйлмениса әби биш бала үстерәләр. Минем әтием Айрат та Кызыл Сарай

авылында туып үсә.

 Менә 1941 нче елның 22 июнендә дәһшәтле сугыш башлана һәм ми-

 нем бабамның әтисен Хәсән бабайны беренче көннәрдән үк сугышка   алалар. Безнең бабаларыбыз кулларына корал тотып,бәхетле киләчәк өчен,  безнең тыныч тормыш өчен сугышка кергәннәр.  Сугыш... Бу сүз үз эченә күпме фаҗига сыйдырган.Анда мәңгелек җан ярасы, җимерелгән язмышлар, өзелгән гомерләр.Ул вакытта әле бабама  бары 10 яшь кенә була. Әтиләре сугышка киткәч, бөтен авырлык тол калган  әниләр һәм ятим балалар җилкәсенә төшә. Алар таңнан торып җир сукаларга, урман кисәргә һәм башка авыр эшләргә йөргәннәр. Гыйлмениса әби ятим  калган биш баланы берүзе аякка бастыра. Үзебезнең  тыныч тормышта яшәвебез белән без  иң беренче чиратта әби-бабаларыбызга бурычлыбыз. Алар көнне-төнгә ялгап, тылда эшләгәннәр, җиңү көнен якынайтуга үзләреннән өлеш керткәннәр.

 Минем бабамның әтисе Хәсән бабай бик тырыш, эшчән һәм намуслы  булган. Ул сугышта да бик зур батырлыклар күрсәтә һәм 1943 нче елның  җәендә батырларча яраланып туган авылы Кызыл Сарайга кайта. Аның  күкрәгендә бик күп орден һәм медальләр була. Бераз  хәле яхшыргач,   ул яңадан үз теләге белән фронтка китә һәм Белорусия кырларында сугыш  бетәргә бер ай кала батырларча һәләк була. Бабам әтисен соңгы тапкыр 1943

 нче елны күреп кала. Лачындай күпме батыр егетләребез сугыш кырларын да вакытсыз вафат булган, күпме әниләр тол калган, ә күпме балалар ятимлек ачысын татыган. Күпме әче күз яшьләре түгелгән, күпме кайнар тир   тамган. Әлеге вакыйгага ярты гасырдан артык вакыт узсада аның авыр фаҗигасе һаман онытылмый, олы буын күңелендә авыр яра булып саклана.

 Хәтерләүдән курыкма син!

 Үткәннәрне онытма син!

 Исеңдә тот, аларның син

 Сугышларда кан түккәнен,

 Туган җирнең иреге өчен

 Зинданнарда интеккәнен...

 Хәсән бабайның әтисе Хөснетдин исемле була.Ул бик дәрәҗәле,  укымышлы кеше була. Аның үзенең кибете һәм мәдрәсәсе була.Ул ярлы 

балаларын укыта һәм мулла булып та тора. Аны авыл халкы аны бик хөрмәт  итә. Хөснетдин бабай бик гыйлем һәм затлы нәселдән була.  Хөснетдин бабайның әтисе Гайфулла бабайны исә тирә-юньдә “Кызыл бай” дип йөртәләр, чөнки ул укымышлы,зыялы, мал- мөлкәт белән бик әйбәт эш итә торган кеше булган. Ул ераклардан “кызыл  мал” алып кайта һәм аны авыл халкына сата. Ул вакытта авылда бердәнбер  кибет Гайфулла бабайда гына була. Ул,  бай булса да,  ярлыларны ташламый,  аларга әҗәткә чәен-шикәрен һәм башка кирәк-яракны биреп тора. Авыл  халкы аны шуңа да бик якын итә.

  Мин хәзерге көндә үземнең Равил бабам һәм Нәкыя әбием  белән бергә яшим. Мин бабамны бик яратам һәм хөрмәт итәм. Минем күп вакытым алар  белән үтә. Бабам мине эшкә, тормышка өйрәтә, файдалы киңәшләре белән һәрвакыт булышып тора. Тырышлык дигән сыйфат безнең тамырларда күптәннән килә. Элек хәзерге сыман кибет киштәләре мул товардан сыгылып тормаган, һәркем үзенчә, сәләтенчә кирәк-ярак булдырырга тырышкан. Бабам бик тә оста балта остасы. Кая гына карасаң да, аның көчле, агачка җан иңдерүче куллары хезмәтен күрәсең. Өстәл, урындык, шкаф, ихатадагы төзелеш корылмалары... Ә авыл буйлап китсәң?..Бабамның кул хезмәте, күңел җылысы кермәгән хуҗалык бар микән? 
Кеше җирдән китсә-китсен, ләкин мактанырлык эзе касын, диләр. Балалары артка борылып караганда, горурланып: “Миндә аларның каны бар, мин аларның исемен бөек итеп сакларга, җиргә салып таптатмаска тиеш,”-дип әйтә алырлык булсын. Мин бәхетле, чөнки мин шулай дип әйтә алам. Безнең гаиләгә кешенең хөрмәте бетмәс, илнең лаеклы балалары онытылмас дип уйлыйм. Горурлыгым минем чиксез зур, үрнәк гаиләдә яшәү бөтен кешегә дә тәтеми ул. Тарихта эзен калдырган, илне саклауда, төзекләндерүдә үзенең өлешен керткән буыныма чиксез рәхмәтлемен. Әби-бабаем, әти-әнием, туганнарым исән-сау гына булсыннар иде. Дөньяларыбыз имин булып, балалар тигез гаиләләрдә үссен, ә әби-бабаларыбызның истәлеге бервакытта да онытылмасын. “Исәннәрнең кадерен бел, үлгәннәрнең каберен бел”, дип өлкәннәр бик белеп әйткәннәр.  
